22 августа.

Свята́го  му́ченика  Агафони́ка,  и  и́же  с  ни́м.

На  Го́споди,  воззва́х,  Сла́ва,  гла́с  1:

Тезоиме́нне назва́лся еси́ благи́я побе́ды тезо​име​ни́т,/ Агафони́че многострада́льне:/ Боже́ственным бо жела́нием уязви́вся,/ и́дольския ле́сти и мучи́тельския отве́ргся,/ к жи́зни неконча́емей пресла́вно преше́л еси́./ Те́мже в сла́вней твое́й па́мяти,/ дерзнове́ние имы́й к  Бо́гу,\ моли́ спасти́ся душа́м на́шим.

На  стихо́вне  Сла́ва, святаго  гла́с  8:

Тезоиме́нно зва́ние прие́м благи́х сокро́вищ,/ хра́м себе́ освяти́л еси́,/ му́чениче Агафони́че,/ за все́х Царя́ в му́ках зако́нно подви́гся,/ лю́таго врага́ низложи́л еси́ си́лу,/ и побе́ды взе́м по́честь,/ венцено́сец в вы́шних Бо́гу предстои́ши:/ Его́же и  моли́ти не преста́й\ о чту́щих тя́, му́чеников удобре́ние.

И  ны́не,  пра́здника,  гла́с  то́йже (8):

Уверя́я Иису́с Сы́н Тво́й, Богоро́дице, и Бо́г на́ш,/ два́ естества́ Своя́/ я́ко у́бо челове́к умира́ет,/ и я́коже Бо́г востае́т./ И Тя́, Богома́ти, зако́ном естества́ умре́ти благоизво́ли,/ да не неве́рным привиде́ние мни́тся смотре́ние./ Прешла́ бо еси́ к Небе́сней стране́,/ Небе́сная Неве́сто,/ я́ко от черто́га селе́ния Твоего́ от земли́ взята́./ Освяти́ся возду́х восхожде́нием Твои́м,/ я́ко просвети́ся земля́ рождество́м Твои́м:/ предпосыла́ют апо́столи, и А́нгели подъе́млют./ Те́мже, погре́бше пречи́стое те́ло Твое́/ и надгро́бное пе́ние воспе́вше,/ ужа́сно зря́ху и со стра́хом глаго́лаху:/ сия́ изме́на десни́цы Вы́шняго,/ То́й бо посреди́ Тебе́, и не подви́жешися./ Но, о многопе́тая Ма́ти,/ не отступа́й на́с назира́ющи:/ мы́ бо лю́дие Твои́, и о́вцы па́жити Твоея́,/ и и́мя Твое́ призыва́ем,\ прося́ще Тебе́ ра́ди спасе́ния и ве́лия ми́лости.

Тропа́рь святых,  гла́с  4:
Му́ченицы Твои́, Го́споди,/ во страда́ниих свои́х венцы́ прия́ша нетле́нныя от Тебе́ Бо́га на́шего:/ иму́ще бо кре́пость Твою́,/ мучи́телей низложи́ша,/ сокруши́ша и де́монов немощны́я де́рзости./ Те́х моли́твами\ спаси́ ду́ши на́ша.

Конда́к му́ченика,  гла́с 1:
Зва́ние благо́е стяжа́в, Богому́дре,/ муже́й лука́вых отврати́лся еси́ ве́ры,/ не убоя́вся му́к, Агафони́че сла́вне:/ те́мже благи́м бы́л еси́ насле́дник,/ и прия́л еси́ со стра́ждущими с  тобо́ю\ досто́йныя венцы́.

